MEI 2007

VYfde Sondag in Paastyd

liturgiese voorstel

CANTATE (“Sing”)

Fokusteks:


Openbaring  21:1-6
Ander tekste: 


Handelinge 11:1-18; Psalm 148; Johannes  13:31-35
Inleiding

Die tema van vandag bou voort op dié van die vorige Sondag. Psalm 89, waaraan die Sondag sy naam ontleen, verwys na die nuwe lied wat in die nuwe Jerusalem gesing word. In die fokusteks vind ons heelwat herhaling van gedagtes uit die vorige Sondag se teks. Die sorg van die Herder bereik nou volkomenheid met die voltooiing van God se raadsplan en die koms van die nuwe Jerusalem. Dié nuutheid word in Handelinge 11 beskryf as die uitbreiding van God se volk. Die uitbreiding bestaan daarin dat die volk vermeerder word met gelowiges uit heidennasies. Hulle word immers ook met die Gees vervul. Die uitbreiding van God se volk gee betekenis aan die lied wat die roem van die Here uitsing. Die Here se kinders sing vandag dié nuwe lied. 

Diensorde

GOD VERSAMEL ONS VOOR HOM

Paaskers

Die Christuskers (Paaskers) word aangesteek. Vars blomme beklemtoon die heuglike viering van Paastyd. 

Paasroep

Voorganger: 
Die Here het opgestaan.

Gemeente:
Die Here het waarlik opgestaan.
Lied vir hierdie seisoen

Lied 425:1, 4  “Kyk die Heer het opgestaan”; NSG 118 “Halleluja, Loof die Heer”

Groet

Voorganger:
Genade en vrede vir julle van Hom wat is en wat was en wat kom, en van die sewe Geeste voor sy troon, ﻿en van Jesus Christus, die geloofwaardige getuie, die eerste wat uit die dood opgestaan het, die heerser oor die konings van die aarde. 

Gemeente:
Genade en vrede ook vir jou.

Voorganger:
Uit liefde vir ons het Hy ons deur sy bloed van ons sondes verlos ﻿en ons sy koninkryk gemaak, priesters vir God sy Vader. 

Gemeente:
Aan Hom behoort die heerlikheid en die krag tot in alle ewigheid! 

Voorganger:
Kyk, Hy kom met die wolke,


en al die mense sal Hom sien.

Gemeente:
Amen (uit: Op 1:4c-6).
Gebed

Here van die lewe,

U het U tot die dood toe aan die mensdom verbind.

U het die graf oorwin.

Deur ‘n skouspel vir mense te word, 

opgelig teen die vloekhout,

het U volkere na U getrek.

Die lewe wat ons vanweë ons sonde verloor het,
het U herstel deur u opstanding uit die dood.

Gedurende hierdie vyftig dae van Pase

verkondig ons die heerlike openbaring van u sterwe en opstanding.

Want alle eer kom U toe,

Nou, en tot in ewigheid. Amen.
Temateks

“Sing ’n nuwe lied tot eer van die Here . . .” (Ps 98:1)

Sang

Lied 98:1 (Ps 98); NSG 18 “God wat die groot heelal regeer”

Lied 420:1-3 “Daar klink ’n lied, daar juig ’n stem”; NSG 124 “Good Christians all, rejoice and sing”

diens van die water

Aanvangswoord

Hy wat op die troon sit, sê: “Kyk, Ek maak alles nuut” (Op 21:5).

Kindertyd

Demonstreer aan kinders verskillende gebruike van water: waterbottel van ’n fietsryer of atleet; water in ’n gieter; wat in ’n glas; water in ’n skottel, in ’n skropemmer, ensovoorts. Verduidelik dan die unieke gebruik van water met die doop as sakrament van God se herskeppingswerk.

Doopbediening

Sang

Lied 602:4, 5 “’Kyk, Ek maak alles nuut’, sê God”; NSG 407 “Die môreson se strale”

DIENS VAN DIE WOORD

Gebed by die opening van die Woord

Gebruik die vaste lied, naamlik Lied 256:1 “Laat klink die boodskap nog ’n keer”; NSG 336:3 “O, skryf diep in ons harte” met of sonder ’n vrye gebed.

Skriflesing

Handelinge 11:1-18

Psalmrespons

Sing of lees Psalm 148.
Skriflesing uit Evangelie

Openbaring 21:1-6

Antwoord

Lied 222 “Loof die Here God” 

Preek

Antwoord

Lied/gebed/verbintenis

DIENS VAN DIE TAFEL

Voorbereiding

Lees Johannes 13:31-35.
Sang

Lied 219:1, 2 “Laat ons sing van ons Verlosser”; NSG 366 “Is daar ’n wonder nog so groot”

Broederlike kus

Lidmate groet mekaar met ’n seënbede soos “Mag die vrede van die Here met jou wees”.
Nagmaalviering of nagmaalherinnering

Aangesien Pase veral die tyd is waarin ons ons vreugde in die nuwe lewe vier, is dit gepas om die formulier se momente van vreugde en dankbaarheid voor te lees. 

Geloofsbelydenis

Danksegging en voorbidding

Wonderlike God en Vader van ons Here Jesus Christus,

uit genade het U ons die nuwe lewe geskenk

deur die opstanding van Jesus Christus uit die dood. 

Nou het ons ’n lewende hoop op die onverganklike, 

onbesmette en onverwelklike erfenis 

wat in die hemel ook vir ons in bewaring gehou word.

Soos U eens u volk deur die water van die Rooisee gelei het,

het U ons uit die water van die dood tot nuwe lewe gewek.

Eens was ons geen volk nie, maar nou is ons u volk.

Help ons groei as mense van u nuwe verbond

tot die volheid van lewe wat ons Verlosser ons bring.

Aanvaar ons gawes en die gawe van ons lewe

sodat ons altyd mag leef

in die Gees wat U met Jesus Christus deel

in Wie en deur Wie ons bid. Amen (Paasgebed uit: The New Handbook of the Christian Year, 1986).
UITSENDING

Wet

Lees die wil van die Here vir ons lewe voor uit Openbaring 2:19:24-29.

Sang

Lied 590:1 “Het jy gehoor dat eenmaal”

Seën

Voorganger:
Gaan nou in die vrede van Jesus Christus om God en jou naaste met liefde te dien.

Gemeente:
Ons gaan in die Naam van die opgestane en verheerlikte Here.

Voorganger:
Mag die seën van die Almagtige God, die Vader, Seun en Heilige Gees met julle wees, nou en vir altyd.

Antwoord

Gemeente sing “Halleluja” (Lied  189, 204, 206, 218, 228).

PREEKSTUDIE – OPENBARING 21:1-6
Teks en Konteks

Johannes bring `n Goddelike boodskap aan sy hoorders in bekende, vertroude en alledaagse simbole, visioene, beelde en verwysings wat op vernuftige wyse gebruik word om die boodskap oor te dra. Die agtergrond vir die verstaan van hierdie simboliek kom veral uit die Ou-Testamentiese boeke Jesaja 65:17-25 en Esegiël 40-48, maar ander bekende, alledaagse bronne speel ook `n groot rol in die verstaan van hierdie gedeelte. Daarom praat Openbaring 21 `n taal wat nie vreemd was aan die mense van daardie tyd nie. Ons noem dit apokaliptiese literatuur; `n Goddelike boodskap wat aan die eietydse hoorders op besondere wyse oorgedra word met `n bepaalde doel voor oë.

Samevattend is die doel om aan die kerk, gelowiges en kerkmense `n nuwe lewensbestaan en -verstaan voor te hou. Hulle word nie in die “hede” opgeroep tot `n soort asketiese lewenswyse waar daar tred met die werklikheid verloor word nie. Inteendeel, vanuit die hede word `n nuwe, Goddelike perspektief op die toekoms geopen. Ons moet onthou Johannes praat nie met buite-kerkmense nie. Hy praat met kerkmense, mense wat gekies het vir God in Christus, maar wat swaar kry vanweë hulle keuse. Hulle word gelei om dieper en anders, verby dit wat die gewone oog sien, met `n geloofsoog te kyk (Ps 121, Heb 12:1ev) en `n nuwe, Godgegewe werklikheid raak te sien. Een wat gewaarborg word deur God in Jesus Christus. Die boodskap van Openbaring 21:1-8 word dus gebruik om geloofsmense:

·  te troos, vermaan, bemoedig en versterk, in ‘n tyd van geestelike stryd en beproewinge,

· vrese en twyfel in hulle hart oor die sekerheid en sinvolheid van hul keuses teen te werk,

· negatiewe gedagtes, dwaalleringe en dwaalleraars te weerstaan,

· positief te begelei en te versterk in hul keuse vir God en die gepaardgaande lewenstyl.

Die woorde van Peter Berger vat die doel miskien die beste saam: “The victims become the victors” want die Leeu is die Lam (Op 5), die martelare die oorwinnaars (Op 12) en die bloed van die slagoffers word die bloed van die oorwinning (Op 19); `n radikale transformasie word voltrek. En daarom, omdat die doel pastoraal van aard is, is Openbaring (1:3-4; 22:6ev) veral in die erediens gelees. Toe, net soos vandag, kom die lesers en hoorders vanuit die harde werklikheid van die dag om hier in die erediens die ander werklikheid – God se werklikheid – te ervaar. (In dié verband kan gerus gelees word wat Barr in Woor teen die Lig I/7,  231, sê.)

Omdat Openbaring 21:1-8 binne hierdie konteks gelees moet word, sou die boodskap ten beste uitgedruk word in die woorde van P G R de Villiers: “Dromers wat doen”, want dit gaan oor `n nuwe toekoms vir die kerk en gelowiges wat leef in gemeenskap met God. Hieroor kan hulle droom, want God waarborg die aanbreek van die nuwe hemel en die nuwe aarde in sy volle glorie. Nou kan hulle ook dromers wees wat doen.

Tot en met Openbaring 20 beskryf Johannes die skrikwekkende Messiaanse oordele wat voltrek is. Hy skryf van die ineenstorting van die Antichris se ryk en van die bose magte, die vernietiging van Satan, die Antichris, die valse profeet en die dood, van Christus as die oordelende regter op die wit perd en van die laaste oordeel voor die wit troon van God. Maar vanaf Openbaring 21:9 verkondig hy die nuwe Jerusalem. Binne die struktuur vorm Openbaring 21:1-8 `n brug, `n deur, `n oorgang tussen hierdie twee hoofdele, deurdat oordeel en verlossing as tweeling-tema gebruik word. Dan lyk die struktuur soos volg:  

Vers 1-2
Belofte van die nuwe hemel en die nuwe aarde;

Vers 2

Die heilige stad, die nuwe Jerusalem daal uit die hemel neer;

Vers 3-5
Die nuwe woonplek van God is by die mense waar alles nuut word 




en die sonde en sy gevolge – veral die dood sal verdwyn;

Vers 5-7
Die belofte is waar, want dit is God self wat dit gee deur die Lam;

Vers 8

Dit is bemoedigend vir die gelowige wat volhard, maar dié wat ontrou en 




bang geword het, sal nie daarin deel nie. 

 In die preekstudie kies ek vir die perikoop Openbaring 21:1-8 en nie net 21:1-6, soos deur sommige preekstudies aanbeveel word nie. `n Paar belangrike beelde en begrippe om die teks goed te kan verstaan:

1.  Nuwe hemel en nuwe aarde

Die sondeval het die eerste skepping in stukke gebreek. Die skepping word geheel en al nuut, maar dit is egter nie `n letterlike plek nie. Die beeldspraak dui op `n volmaakte saamwees met God in al sy heerlikheid (Jes 65:17ev; Rom 8:19-22; 2 Pet 3:10-13). Die nuwe hemel en die nuwe aarde wat aan Jesaja belowe is, het waar geword en God sal saam met sy volgelinge, wie se name in boek van die Lewe staan, vir ewig daar woon. Selfs die see as simbool vir die plek waarvandaan die Bose kom, sal in figuurlike sin nie meer bestaan nie, want die Bose is nou totaal vernietig.

2.  Jerusalem

Volgens die Joodse eindtydverwagting sou die Messias kom en saam met Hom sou sy volk in Jerusalem gaan bly. Dit begin by die Ou-Testamentiese verwagting (Lev 26:11-12; Jer 31:33; Sag 8:8) waar die tabernakel, wat in Jerusalem gestaan het, die sigbare bewys was van God se teenwoordigheid by sy volk van die begin tot die end; van Egipte, deur die woestyn tot in Kanaän, die beloofde land. Johannes gebruik hierdie beeld om aan te dui dat die nuwe gemeenskap, die kerk saam met God in liefde, regverdigheid en heiligheid, in die nuwe Jerusalem sal woon. Die inwoning is verniet, want dit kom uit die hemel. Dit is God wat na sy mense toe kom wat soos ‘n mooi versierde bruid gereed is vir haar Bruidegom. Hierdie vergelyking staan in skrille kontras met die sedelose Babilon (Op 17:3) en die ontugtige vrou (Rome). Hier sal God vir ewig en altyd in volmaaktheid by sy mense bly en almal en alles sal Hom aanbid (lees ook Jes 49:14ev; 50:1ev; 54:1ev asook Gal 4:26; Heb 11:10; 12:22; 13:14 en Op 3:12).

3.  Dinge van vroeër

Dit waarna alles en almal uitgesien het – `n nuwe lewe – het nou aangebreek. Die gelowiges is beklee met `n kleed van verlossing en saam met hulle die ganse skepping, want die sonde en die gevolge van die sonde is weg; die dood wat mens met vrees vervul, bestaan nie meer nie. Die dood is doodgemaak en in die plek daarvan het die lewe gekom         (1 Kor 15:54-55). Die ou bedeling waar pyn, lyding, seerkry, swaarkry – dit alles – `n werklikheid was, is vervang met `n nuwe bedeling; `n “Toestand” van volmaakte, ewige heerlikheid met God het aangebreek. Dit is waar en eg (Rom 8:18-22), want dit is God-self wat dit alles doen; Hy skep, Hy herskep en dit is Hy wat weer nuut skep. Daarom is Hyself vir die eerste keer in Openbaring aan die woord as Hy sê: “Kyk, Ek maak alles nuut” (5).  

Dit is alles so waar asof dit klaar gebeur het. Net soos wat die Alfa en die Omega-simbole die Griekse alfabet omsluit, omsluit God alles en almal, en skryf Hy nie net die eerste hoofstuk nie, maar ook die laaste hoofstuk van alles en almal. Net Hy gee die water van die lewe, verniet aan elkeen wat dors het. Maar dan moet die mens “smag” na God as die fontein van lewe. En dié wat smag na sy lewegewende teenwoordigheid, sal nooit weer dors hê nie (Ps 42:1ev; 36:9). Die troos en hoop van `n nuwe hemel en `n nuwe aarde is slegs `n werklikheid vir die mens wat smag dat die oue sal verbygaan. Daarom is dit `n boodskap van hoop geskryf aan `n “sugtende, verlangende, hoe-lank-nog?-gemeente” (lees veral Kasemann se beskouing in Woord teen die Lig 1/7, 232).

Dit is `n radikale boodskap wat hoop gee vir geloofspelgrims op reis na `n beter en mooier lewe, maar wat terselfdertyd worstel met die werklikheid van elke dag. Dit is bedoel sodat gelowiges in tye van swaarkry en beproewing kan volhard tot die einde, want hulle leef getrou aan die Lam van God en vanuit die Gees se krag. Die oorwinning wat hulle behaal, is om deur God geseën te word met sy volmaakte teenwoordigheid in hulle lewe. Paulus gebruik die beeld van ‘n atletiekwedloop om hierdie boodskap uit te dra. Die konsekwensie hiervan is dat oorwinnaar ook erfgenaam is (vgl die verbondsformule in Gen 17:7; 2 Sam 7:14) en waar elke erfgenaam in `n geestelike sin die volle erfporsie van God ontvang. Openbaring verwys onder andere hierna as: 

· Hulle eet van die boom van die lewe (2:7);

· Hulle sal nie in ‘n vuurpoel gegooi word nie (2:11);

· Hulle sal nuwe name ontvang (2:17);

· Hulle sal mag en gesag oor nasies hê (2:26);

· Hulle name sal in die Boek van die Lewe geskryf word (3:5);

· Hulle sal pilare van God se geestelike tempel wees (3:12);

· Hulle sal by Christus op die troon sit (3:21).

Maar dié wat met die hier en nou tevrede geraak, of hulle aan die hier en nou onttrek het, verloor hulle toekomsperspektief en raak óf so tevrede met hulle omstandighede dat die skrille kontras tussen die oue en nuwe hulle gewoon nie meer pla nie en daarom ook geen begeerte het dat die oue sal verbygaan nie, óf so verbitterd en moedeloos dat hulle glo niks kan meer daaraan gedoen word nie. In beide gevalle lei dit tot `n “laat Gods water maar ook Gods akker loop”-gesindheid, met die gevolge wat in vers 8 uitgespel word. Troos is dus ook om te vermaan en te waarsku en daarom praat Johannes spesifiek met kerkmense wat bang en ontrou geword het.

4.  Bang  

Verwys nie na mense wat twyfel, vrae vra of wie se geloof swak is nie. Bang mense is die mense wat hulle rug op God draai en Hom nie volg nie, nie standpunt inneem vir Christus nie en nie sy gesag aanvaar nie.   

5.  Ontrou

Verwys na hulle wat die gemeente verlaat het en wat onbetroubaar in stryd en vervolging was deurdat hulle Jesus Christus as Lam van God verwerp of hulle rug op Hom gedraai het. Dit is `n groot versoeking om hulleself so te beskerm en die eie-ek te bevorder deur byvoorbeeld voor te gee dat hulle Jode was. Die ander uitdrukkings in vers 8 verwys ook hierna. Van die kommentatore koppel spesifieke optredes aan elkeen: 

· Losbandiges:

Besmet met gebruike van keiseraanbidding;

· Moordenaars:

Maak die mense dood wat nie die keiser wou aanbid nie;

· Onsedelikes:

Vergryp aan onsedelike gedrag;

· Bedrieërs:


Hou hulle op met toorkunste;

· Afgodsdienaars:

Aanbid afgode in plaas van God;

· Leuenaars:


Ontrou aan die waarheid en aan Jesus Christus self.

Hierdie sogenaamde kerkmense kry hulle verdiende loon: die oordeel. Hulle beland in die helse vuur, hulle is heeltemal afgesny van gemeenskap met God en medegelowiges. Dit is van hulle wat geskryf word dat daar `n geween en gekners van tande sal wees, want hulle toekoms is sonder hoop, troos en God.

Hierdie boodskap is bedoel om in `n erediens gelees te word vir `n kerk wat “vreemdelingstatus” in die wêreld het. Vir kerkmense wat bedreig word deur `n vyandige wêreld. Die fokus is egter nie op die ander, buitekerklike vyand en wêreld nie. Dit is die hermeneutiese sleutel tot die gedeelte. Die gelowige word getransformeer, gereformeer, nuut gemaak deurdat hy `n kykie kry in die leefwêreld van `n ander, vreemde, nuwe werklikheid”. Dit is Openbaring 21:1-8 se boodskap en die liturgie sal ook hieraan uitdrukking moet gee (lees veral Cone se beskrywing van `n erediens van swart Christene in Amerika, oord teen die Lig 1/7, 238).

Preekvoorstel

“Suid-Afrika bevry van siektes.” “Armoede uitgewis.” “Geweld kry ‘n opstopper.” “Korrupsie bankrot verklaar.” So lees Heartlines, An Initiative of the Mass Media Projec ,se jongste advertensie. Dit laat my wonder: Droom ek nog oor `n beter en mooier toekoms? Droom die gemiddelde Suid-Afrikaanse gelowige nog te midde van `n sukkelende land en stukkende mense?

In soortgelyke omstandighede sê dr Martin Luther King op 28 Augustus 1963: “I have a dream today . . . that one day little black boys and black girls will be able to join hands with little white boys and white girls as sisters and brothers.”  En jare later, in ons eie land, eggo mnr Nelson Mandela dit as hy sê: “If there are dreams about a beautiful South Africa, there are also roads that lead to their goal. Two of these roads could be named Goodness and Forgiveness.”  En aan die einde van 2003 verskyn Graan SA se nuusblad met `n soortgelyke droom vir ons land en sy mense: “sodat die toekoms met trots, entoesiasme en idealisme kan posvat . . . om met verwagting uit te sien na die toekoms waar die bevolking `n Christelike leefwyse volg in verootmoediging teenoor die Skepper wat aardse drome kan bewaarheid.”

Drome oor `n beter en mooier toekoms. Drome met die versugting dat dit geleef sal word! So droom Johannes ook oor die toekoms van die Here se mense, van sy kerk en sy kinders . . .  `n Droom oor `n beter en mooier toekoms. Maar ook `n droom wat geleef moet word! Dit is die storie van Openbaring 21:1-8.  

Johannes se droom bring hoop vir die gelowiges van sy dag en tyd wat vasgeval het in hulle stukkende wêreld. `n Boodskap wat vir sy lesers vertel van ‘n dramaties nuwe bestaan. Hy teken vir hulle die werklikheid van `n nuwe hemel en `n nuwe aarde – van `n nuwe Jerusalem waar God alles in alles en almal sal wees. En om dit te sien, lei hy hulle met verskeie simbole om dieper en anders te kyk. Om verby dit wat die gewone oog sien te kyk en met `n geloofsoog God se werklikheid raak te sien. (Hier kan dan van die simboliek gebruik gemaak word soos uiteengesit in die gedeelte oor Teks en Konteks.)  

So troos en vermaan, bemoedig en versterk hy die gelowiges in hulle stryd en beproewinge. So besweer hy die vrese en twyfel wat hulle in hulle hart saamdra oor die keuses wat hulle sal moet maak. So help hy hulle om negatiewe gedagtes, dwaalleringe en dwaalleraars te weerstaan en om positief vorentoe te kyk. Maar terselfdertyd rig hy `n pastorale woord tot hulle. Hy waarsku hulle om nie bang en ontrou te raak nie (sien die betekenis hiervan in Teks en Konteks), maar om altyd `n honger te hê na dit wat wag, want alleen dan sal die droom omgesit word in `n droom wat geleef word. En dit lei tot radikale verandering in gelowiges se lewe.        

In `n moderne Suid-Afrika het baie gelowiges vanweë politieke veranderinge moedeloos geword. Kerkmense ervaar onsekerheid, want hulle moet as ’t ware `n nuwe staanplek in die samelewing ooptrap. Wat vir sommige gelowiges ekonomiese vooruitgang is, het ander met stukkende seerplekke gelaat. En nou is hulle verbitterd en moedeloos. En hulle hou op droom. Ander is egter soos `n kat met `n piering melk tevrede en gemaklik met die huidige situasie waarbinne hulle hul geloof en godsdiens kan beoefen. Hulle verloor ook die vermoë om te droom, want Utopia het reeds aangebreek en daarom is dit ook nie nodig om oor `n beter toekoms te droom nie.  

Tot die huidige gelowige kerkmens wat bang en ontrou geword het, rig Openbaring `n vermanende en waarskuwende woord. God waarborg die nuwe hemel en die nuwe aarde in sy volle glorie, maar dan moet daar gedroom word. En die droom moet geleef word. In verbondstaal sê God Hy sal vir ons 'n God wees en ons sal sy mense wees. Hy sê dit reeds van Abraham se tyd af en sê dit vir die mense van Johannes se tyd. Ook vir ons . . . Hy sal by hulle bly, hulle sal sy volk wees en God self sal by hulle wees as hulle God. 

Dit beaam ons elke Sondag wanneer ons bely dat ons die nuwe hemel en die nuwe aarde verwag wat by die wederkoms van Jesus Christus sal gebeur. Hoe dit gaan gebeur, dit weet ons nie, maar wat ons wel weet, is dat die nuwe hemel en nuwe aarde nie op onrealistiese dagdromery gebou is nie. Dit is ook nie uitgedink in muwwe kerkgeboue en vasgevang in eeu oue woorde nie. Dit is geanker in die kruis en die opstanding van die gekruisigde en opgestane Jesus Christus, ons Here. 

Daarom kan ons van een ding verseker wees – die nuwe Jerusalem sal nie soos die nuwe Suid-Afrika lyk nie. Ook nie soos een dorp in Suid-Afrika nie. Inteendeel. Die nuwe Jerusalem is die plek waar die skare verlostes aan God die lof en eer sal bring. Hulle sal hulle nie meer bekommer oor siekte en dood nie, want God is by hulle, in alles en in almal. Hierdie boodskap moet geleef word. Die vraag is: Hoe? Hoe leef ek terwyl ek op pad is na die nuwe hemel en nuwe aarde?

Kommunisme sê dat die Christelike geloof mense uitbuit en sus met die belofte van 'n “pie in the sky when you die”, terwyl hulle belowe om nou al die pastei te voorsien. Openbaring sê die antwoord is in `n vraag: Is ek gereed om as inwoner van die nuwe Jerusalem toegelaat te word? Is Jesus Christus my Here? vra Paulus aan die Filippense. Is ek soos die bruidsmeisies in Matteus, gereed om die Bruidegom wat onverwags kom, te ontmoet?  

As ek hierop ja kan antwoord nie omdat ek al die menslike kwalifikasies daarvoor het nie maar omdat ek leef vanuit die genade van God wat in Jesus Christus my Here en Verlosser is, dan is ek nuutgemaak. Getransformeer, gereformeer omdat ek `n ander, vreemde, nuwe werklikheid – God se werklikheid – met my geloofsoog gesien het. Nie `n “pie in the sky”-werklikheid nie, maar een wat wag en wat reeds bestaan, want Jesus Christus is die waarborg!  

‘n Gedagte vir die liturgie

Die prediking kan op praktiese wyse afgesluit word deur geleentheid vir oorgawe en hertoewyding te bied. Ekself sal dit doen deur dit by die kruis ook prakties te laat gebeur, na `n tyd van stil gebed en selfondersoek. Plaas `n glasbak aan die voet van die kruis, verskaf in die banke papiertjies en skryfgoed en laat dié wat wil, hulle eie gedagtes en emosies daarop neerskryf. Hulle bring dit vorentoe, plaas in die bak en die liturg steek dit woordeloos aan die brand. Laat dit uitbrand en doen `n gebed. Daarna kan van ons mooi liedere gesing word, soos “Ek sien in my Gees die glorie en die Almag van die Heer”.  

Bibliografie

Woord teen die Lig 1/7;  Woord teen die Lig 1/10;  Du Rand, J A 1986.  Want die Einde is Naby;  Lindsey, Hal 1997.  Wederkomskode;  Dobson, Ed 1999.  Die Einde;  Venter, Schutte 1998.  Staan Vas!  Openbaring Sê Jy Kan.

